
Frádráttur fyri tapi av láni til vinnuvirki

Skattalógin § 33 

Samandráttur:

Kærarin ynskti frádrátt fyri tapi av láni til vinnuvirki. Kommunala Skattakærunevndin metti, at kærarin við tí tilfari, sum varð lagt fram, ikki hevði prógvað, at hann misti pening vegna lán ella ábyrgd, sum hann veitti virki við vinnuligum endamáli og staðfesti avgerðina hjá Toll- og Skattstovu Føroya. Skatta- og avgjaldskærunevndin staðfesti avgerðina hjá Kommunalu Skatta​kærunevndini.

Avgerð

Málslýsing:

A vildi hava frádrátt á sjálvuppgávum sínum fyri 1991 og 1992 á tilsamans kr. 215.839 vegna tap av lánum til P/F X. Toll- og Skattstova Føroya noktaði hesum, og A kærdi avgerðina til Kommunalu Skattakærunevndina. Kommunala Skattakærunevndin staðfesti avgerðina hjá Toll- og Skattstovu Føroya. A kærdi avgerðina til Skatta- og avgjaldskærunevndina.

Avgerðin hjá Kommunalu Skattakærunevndini:

Í 2000 verður heitt á T&S um at lækka skattskyldugu inntøkuna hjá A fyri 1991 við kr. 115.000 og í 1992 við kr. 100.839. Gjørt verður galdandi, at A hevur rætt til frádrátt fyri tap sambært gomlu regluni í skattalógini.

Við tað at málið er so gamalt, hevur peningastovnurin ikki skjølini liggjandi longur, men váttað verður, at A hevur brúkt íalt kr. 215.839,18 vegna P/F X í samband við skipakeyp. Framløgd verða skjøl, sum vísa flytingar millum ymsar konti, og harímillum eitt flytingarskjal frá føroyskum peningastovni til danskan peningastovn, har viðmerkt verður, at upphæddin, sum flutt verður, kr. 200.000, er vegna keyp av skip I og II. Henda upphædd er flutt av konto hjá A, men tað skilst, at hon er flutt fyri A og B. 

T&S gongur ikki áheitanini á møti og vísir á, at tey skjøl, sum send eru inn, vísa ikki, at peningurin er nýttur í samband við P/F X, einki borganarprógv fyriliggur, og P/F X hevur ikki latið roknskapir inn fyri nevndu ár. Eingin roknskapur er latin inn síðani 1987. Tá skyldaði A felagnum kr. 69.167.

Í einum øðrum føri er lán tikið, og peningur sambært grannskoðaranum fluttur til P/F X, men T&S skrivar, at tað sæst ikki, hvat peningurin er nýttur til. Niðurstøðan hjá T&S er, at tað er ikki skjalprógvað, at talan hevur verið um borgan fyri P/F X.

Skattakærunevndin førir fram

T&S vísir á, at einki skjal er lagt fram, sum vísir, at A hevur borgað fyri P/F X. Hinvegin hevur kærarin lagt fram eitt skjal, har peningastovnur váttar, at A hevur brúkt kr. 215.839,18 “vegna P/F X í samband við skipakeyp”.

Sambært skattalógini § 33, 2) kann skattgjaldari, tá hann veitir lán til virki við vinnuligum endamáli ella gevur ábyrgd... og av hesi orsøk er fyri tapi, draga hetta tap frá í skattskyldugu inntøkuni. Hetta er tó bert galdandi fyri lán og ábyrgd avtalað fyri 3.12.94.

Um eitt P/F fer á húsagang, so kann ein persónur, sum harvið missir pening, ið hann hevur lænt felagnum, draga tapið frá, uttan at tað finst eitt skjal um borgan. Men tað má vera krav, at tapið verður dokumenterað, og at tað er staðfest.

Í hesum kærumálinum fyriliggur ein váttan frá peningastovni, sum sigur, at A hevur goldið pening í samband við skipakeyp. Men A má prógva, at hann hevur mist peningin. Hetta kundi t.d. verið gjørt við at leggja fram roknskapir fyri felagið, sum vístu, at A átti pening til góðar, ið hann ongantíð fekk.

Tað sæst ikki, hvat ið víðari er hent í málinum, eftir at peningurin er fluttur, og tað sæst ikki, hvussu gongdin hevur verið í sjálvum felagnum. Um skattgjaldarin hevur havt eitt tap, so framgongur ikki av málinum, hvussu stórt tað er, (tað sæst ikki, hvussu stór millumrokningin millum A og felagið var, tá felagið varð strikað). Heldur ikki er prógvað, nær eitt evt. tap er staðfest, tað kann neyvan vera hent samstundis sum A leggur pening út fyri felagið, og eingin vissa er fyri, at peningurin ikki er goldin eigarunum aftur við eini seinni flyting. Nevndin metti, at kærarin við tí tilfari, sum varð lagt fram, ikki hevði prógvað, at A misti pening vegna lán ella ábyrgd, sum hann veitti virki við vinnuligum endamáli og staðfesti avgerðina hjá Toll- og Skattstovu Føroya.

Kæran til Skatta- og avgjaldskærunevndina:

Kærarin vísir á, at Kommunala Skattakærunevndin leggur stóran dent á í avgerð síni, at A ikki hevur prógvað, at hann hevur mist peningin, ið hann hevur veitt P/F X sum lán. Skattakærunevndin vísir á, at hetta kundi verið gjørt við at lagt fram roknskap fyri felagið, sum vísti, at A átti pening til góðar, ið hann ongantíð hevur fingið.

Kærarin er samdur í, at slík dokumentatión ikki hevði gjørt málið verri fyri A. Viðurskiftini eru tó tey, at P/F X ongantíð lat inn nakrar roknskapir til almennu myndugleikarnar, og eru tað tí ikki nakrir roknskapir hjá felagnum at vísa til. Hetta eigur ikki á nakran hátt at koma privatpersóninum A til skaða.

Kravið til prógv fyri tapið frá í fyrsta lagi Toll- og Skattstovu Føroya og í øðrum lagi Skattakæru​nevndini tykist ikki minni hart, tá havt verður í huga, at A fyrr hevur fingið frádrátt sambært gomlu regluni í grein 33 í skattalógini fyri lán, sum er tikið upp í peningastovni av honum persónliga, og har peningurin síðani er fluttur til P/F X. Í hesum føri hevur Toll- og Skattstova Føroya mett, at A hevur prógvað sítt tap, hóast A ikki dugir at síggja, at Toll- og Skattstova Føroya hevði fleiri próvskjøl í tí málinum, enn tey hava í hesum.

Toll- og Skattstova Føroya:

Toll- og Skattstova Føroya heldur fast við avgerðina um ikki at loyva kæraranum frádrátt og viðmerkir, at øll neyðug prógv fyrilógu fyri at fáa frádrátt fyri borganina, sum kærarin fekk frádrátt fyri í 1997.

Fundur í Skatta- og avgjaldskærunevndini:

Tann 14. september 2005 var fundur í Skatta- og avgjaldskærunevndini, har A møtti saman við advokati sínum.

Kærarin greiddi m.a. frá, at A var høvuðspartaeigari í P/F X. Tá skipini I og II fyrst í nítiárinum fóru á tvingsilssølu, varð roynt at fáa fatur á teimum. Orsøkin var, at P/F X hevði eina fordring upp á skipini. Tað var í hesum sambandi, at lán vóru tikin.

Kærarin vísti á, at talan er um lán til vinnuvirki eftir gomlu reglunum í skattalógini § 33. Spurningurin er, um A hevur lænt felagnum pening og hevur havt eitt tap í hesum sambandi. Kærarin vísti á VLS (Veg​leiðingarskriv, Líkningarráð Føroya) hesum viðvíkjandi, har treytirnar fyri frádrátti verða umrøddar. Víst varð á, at Vegleiðingarskrivið sigur, at borganin skal kunna skjalprógvast við borganar​skjølum ella aðrari skjalaprógvan, eitt nú frá peningastovni.

Hann vísti á, at tað altíð hevur verið nógmikið at leggja váttan frá peningastovni, og at í hesum máli​num fyriliggja fleiri váttanir:

-Váttan frá grannskoðara frá 19. desember 2000

-Váttan frá fulltrúa í peningastovni um, at A hevur brúkt uml. kr. 200.000 í samband við skipakeyp.

-Váttan frá advokati uppá, at felagið er strikað uttan ognir.

Kærarin vísti á, at krøvini eru ikki so strong, sum Toll- og Skattstova Føroya vil vera við. Peningurin er fluttur frá konto hjá A í samband við skipakeyp. A tekur lán fyri at rinda peningin aftur. Tað stuðlar eisini, at B er við og eisini tekur lán fyri at rinda peningin aftur. Umboð fyri Toll- og Skattstovu Føroya vóru eisini á fundinum og vístu á, at ongi skjalprógv eru løgd fram, sum vísa, at P/F X hevur verið inni í málinum.

Avgerðin hjá Skatta- og avgjaldskærunevndini:

Treytin fyri at fáa frádrátt eftir § 33, nr. 2 í skattalógini er, at viðkomandi hevur havt tap av at veita lán til virki við vinnuligum endamáli ella av at veita borgan til banka ella annan áognara.

Viðv. kr. 115.000

Í málinum fyriliggur flytiskjal á kr. 200.000 frá kekkkonto hjá A í føroyskum peningastovuni til konto í donskum peningastovni við viðmerking um “Køb af skib I og II”. Henda viðmerking á flytiskjalinum stuðlar frágreiðingini hjá fulltrúanum í føroyska peningastovninum, at peningurin skuldi brúkast í samband við skipakeyp. Men tað hevur ikki borið til at fingið upplýst, hvør eigur kontoina í danska peningastovninum, sum peningurin er fluttur til, og tað sæst heldur ikki, at peningurin er fluttur vegna P/F X, soleiðis sum fulltrúin í føroyska peningastovninum greiðir frá.

Nevndin metti, at fyriliggjandi skjøl vísa ikki tað sambandið við vinnuvirki, sum er neyðugt fyri at tað kann metast skjalprógvað, at kærarin hevur latið lán til vinnuvirki. Nevndin metti tí, at grundleggjandi treytirnar fyri at fáa frádrátt eftir § 33 í skattalógini vóru ikki til staðar. Avgerðin hjá Kommunalu Skattakærunevndini viðvíkjandi hesum láninum varð tí staðfest.

Viðv. kr. 100.839 (konto nr. 1)

Kontoavrit vísa, at A og B lána kr. 130.000 frá Føroya Sparikassa, og at B tann 21. august 1992 rindar kr. 91.381,80 inn á kontoina, og at A tann 25. november 1992 rindar kr. 100.839,18 inn á hesa kontoina.

Tað sæst eisini, at A og B hvør hava flutt kr. 111.350 inn á kekkkontoina hjá A, og at A hevur tikið lán til at gjalda hesa upphædd.

Í samband við viðgerðina í Skatta- og avgjaldskærunevndini hevði kærarin útvegað avrit av konto nr. 2. Hetta er konto hjá P/F X. Tað sæst, at tann 9. november 1990 eru kr. 127.325 komnar inn á kontoina. Viðmerkingin er “lán”.

Tað sæst ikki beinleiðis, at peningurin er komin frá konto nr. 1, sum er konto hjá A og B, men tað sæst av kontoavritinum av hesari konto, at kr. 127.325 eru fluttar av kontoini tann 9. november 1990. Viðmerkingin er “lán”.

Upphæddin og dagfestingin samsvara soleiðis við frágreiðingina frá føroyska peningastovninum, at peningurin er fluttur frá tí seinni nevndu kontoini til tað fyrr nevndu kontoina.

Innkomnu skjølini vóru send Toll- og Skattstovu Føroya, men Toll- og Skattstova Føroya metti ikki, at nýggjar ítøkiligar upplýsingar fyrilógu í málinum. Víst varð á, at á avritinum sæst, at upphædd er innkomin 9. november 1990 og er flutt av konto aftur 12. november 1990. Ikki ber til at síggja, um peningurin er nýttur í ella av P/F X, ei heldur hvagar upphæddin er flutt.

Nevndin metti, at hóast tað ikki beinleiðis er skjalprógvað, at peningurin av konto nr. 1 er fluttur á konto nr. 2, so mátti hetta sigast at vera gjørt sannlíkt m.a. vísandi til, at upphæddin og dagfestingin samsvara og váttanina frá peningastovninum.

Nevndin metti sostatt, at kærarin hevði víst á, at hann hevði latið lán til vinnuvirki, og næsti spurning​urin var so, um kærarin av hesum kundi sigast at hava verið fyri tapi. Sambært VLS 96 setir Líkning​arráðið sum treyt fyri frádrátti, at talan er um staðfest tap. Skattgjaldarin skal kunna sanna, at vanliga aftursóknarkrav hansara mótvegis høvuðsskuldaranum er virðisleyst.

Av tí, at A er høvuðspartaeigari í P/F X, er talan um nærstandandi, og í slíkum førum eru krøvini til tapsstaðfestingina serliga strong.

Avrit av konto nr. 1 vísir, at A tann 25. november 1992 hevur flutt kr. 100.839,18 inn á kontoina og hevur harvið goldið sín part av láninum.

Avrit av partafelagsskránni vísir, at P/F X varð sent til tvingsilsavtøku í apríl 1997, og at felagið varð strikað í mai 1997.

Tann 11. apríl 1997 hevur advokatur skrivað soljóðandi váttan: “Eftir áheitan frá A skal eg við hesum vátta, at tað sum eg havi kunnleika um, so eigur P/F X ongar ognir, og sama er galdandi hjá A persónliga.”

Men felagið hevur ikki latið inn roknskap síðani 1987, og tað ber tí ikki til at siga, um felagið hevur goldið kæraranum peningin aftur.

Sum Kommunala Skattakærunevndin eisini vísir á, so sæst ikki, “hvat ið víðari er hent í málinum, eftir at peningurin er fluttur, og tað sæst ikki, hvussu gongdin hevur verið í sjálvum felagnum.”

Kærarin hevur í hesum sambandi víst á, at Toll- og Skattstova Føroya hevur loyvt honum frádrátt fyri kautión í 1997, og hevur ilt við at ímynda sær grundgevingina hjá skattavaldinum nú nøkur ár seinni at nokta frádrátt, tá havt verður í huga, at skattavaldið viðvíkjandi sama felagi í 1997 ikki hevur havt viðmerkingar til tap, sum A tá skjalprógvaði mótvegis skattavaldinum.

Skatta- og avgjaldskærunevndin metti ikki avgerðina hjá Toll- og Skattstovu Føroya at loyva kærara​num frádrátt í 1997 vera bindandi fyri metingina hjá nevndini, um treytirnar fyri frádrátti eru loknar í mun til hetta mál.

Samanumtikið metti nevndin soleiðis, at tað var sannlíkt, at kærarin hevði veitt lán til P/F X, men nevndin metti ikki, at tað bar til at staðfesta, at kærarin av hesari orsøk hevði verið fyri tapi og avgjørdi tí eisini at staðfesta avgerðina hjá Kommunalu Skattakærunevndini viðvíkjandi hes​um láninum.
